
Annotation. This article discusses Shonazar Shoabdurahmonov’s significant contributions 

to the study, collection, and publication of oral folk literature, as well as his efforts to uncover and 
promote examples of Uzbek folklore. It highlights the work he carried out in collaboration with 
the founder of Uzbek folklore studies, Hodi Zarif, and the distinguished folklorist Toʻra Mirzayev. 
The article also emphasizes that he was a researcher of the creative heritage of Ergash 
Jumanbulbul oʻgʻli. 

Key words: Shonazar Shoabdurahmonov, folklore studies, Ergash Jumanbulbul oʻgʻli, 
research, publication. 
 

Taniqli olim, akademik Shonazar Shoabdurahmonov ilmiy faoliyati davomida 
tilshunoslikning dialektologiya, punktuatsiya, orfografiya, imlo, badiiy asar tili kabi 
yoʻnalishlarida koʻplab tadqiqotlarni amalga oshirdi. Shu bilan birgalikda uning ilmiy faoliyatida 
oʻzbek folklori boʻyicha qilingan ishlar ham oʻzining alohida oʻrniga ega. Sh. Shoabdurahmonov 
xalq ogʻzaki ijodini oʻrganish va nashr etish, folklorshunoslar tayyorlash sohasida katta ishlarni 
amalga oshirdi. 

Shonazar Shoabdurahmonov butun faoliyati davomida folklorshunoslar bilan birga boʻldi. 
Ya’ni oʻzbek folklorshunosligining asoschisi Hodi Zarif olimning dastlabki ustozlaridan biri, 
taniqli folklorshunos Toʻra Mirzayev esa Shonazar Shoabdurahmonovning doʻsti edi. U 
Oʻzbekiston Fanlar akademiyasiga ilk kelgan kezlarida Hodi Zarifning ilmiy koʻmagidan 
bahramand boʻldi. Uning oʻzi ham “Men hali fanning boʻyim yetmagan balandliklarini uning 
kiftida turib koʻrgan koʻplab shogirdlaridan biriman... ...toʻgʻrisini aytsam, unga juda-juda 
havasim keladi, munosib shogirdi boʻlib qolsam, deyman” deb aytadi [Шоабдураҳмонов, 1967, 
17 март]. Bu shogirdlik olimning oʻzbek folklori boʻyicha ham tom ma’noda katta bilim egasi 
boʻlishida muhim rol oʻynadi. Sh. Shoabdurahmonov “Ta’zim” [Шоабдураҳмонов, 1967, 17 
март], “Ulkan olim” [Шоабдураҳмонов, Мирзаев, 1985] kabi maqolalarida Hodi Zarif 
faoliyatini aks ettiradi. 

Sh. Shoabdurahmonov Toʻra Mirzayev bilan ilmiy hamkorlikda bir qancha ishlarni amalga 
oshirdi. Xususan, ularning hammualliflikdagi “Professor Mustaqil Mirzayev”, “Mashhur 
dostonchi”, “Meros zamon xizmatida”, “Ulkan olim” nomli maqolalari yuzaga keldi. Bir-
birlarining yubiley sanalari munosabati bilan maqolalar e’lon qilishdi [Мирзаев, Жўраев, 2003] 
[Шоабдураҳмонов, 1987]. 

Olim Ergash Jumanbulbul oʻgʻli tadqiqotchisi sifatida koʻp ishlarni amalga oshirdi. 
Aspiranturada oʻqib yurganida boʻlajak olim Ergash shoir repertuaridagi “Ravshan” dostoni tilini 
izchil oʻrgandi va 1949-yilda “Ravshan” dostoni tilining badiiy xususiyatlari” mavzusidagi 
monografiyasini yozib tamomladi hamda uni filologiya fanlari nomzodi ilmiy darajasini olish 
uchun muvaffaqiyatli himoya qildi. U “Ravshan” dostonining til xususiyatlarini oʻrganish asosida 
Ergash Jumanbulbul oʻgʻlining xalq tili leksik boyligidan foydalanishdagi oʻziga xos badiiy 
mahoratini ochib berdi. Olimning “Ravshan” dostonidagi badiiy fonetika elementlari” (1967), 
“Ergash Jumanbulbul dostonlarida badiiy tasvir va ifoda” (1970), “Soʻz san’atkori” (1970), “О 
поэтических особенностях языка поэмы “Равшан” Эргаша Джуманбульбул-оглы” (1970), 
“Ergash Jumanbulbulning “Ravshan” dostoni tili haqida” (1971), “Ergash Jumanbulbul oʻgʻli” 

(1972), “Mashhur dostonchi” (1972), “Xalq donoligi” (1978) nomli maqolalarida Ergash shoir, 
uning ijodi hamda oʻzbek folklorining turli xususiyatlariga doir muhim qarashlar ifoda etilgan. 

Shonazar Shoabdurahmonovga 1973-yilda aynan Ergash Jumanbulbul oʻgʻlining adabiy-
badiiy merosini tadqiq etish va nashr qilishdagi (oʻzbek tilida besh jild va rus tilida uch jild) 
ishtiroki uchun respublikaning bir guruh olimlari qatorida Abu Rayhon Beruniy nomidagi 
Oʻzbekiston Davlat mukofoti berildi. 

Shu bilan birgalikda olim oʻzbek folkloriga oid “Ergash Jumanbulbul oʻgʻli” (1954), 
“Oʻzbek folkloridan namunalar” (1954), “Xalq baxshilarining epik repertuari” (1979) kabi 
kitoblarga mas’ul muharrir, “Kulsa – gul, yigʻlasa – dur”, “Luqmoni Hakim”, “Oq olma, qizil 
olma”, “Ergash shoir va uning dostonchilikdagi oʻrni”, “Oʻzbek xalq maqollari” kabi koʻplab 
kitoblarga tahrir hay’ati a’zosi boʻlgan. 

Shonazar Shoabdurahmonovning bu kabi ishlari uning oʻzbek folklorshunosligi sohasiga 
ham hissa qoʻshganligini va uning faoliyati xususida toʻxtalganda folklorshunoslik faoliyatini ham 
e’tirof etib ketishimiz kerakligini koʻrsatadi. Darhaqiqat, Shonazar Shoabdurahmonov 
folklorshunos hamdir. 

